
1 Už dozrilo hrozno
Už zme vinobraňa 

šťastňi dokončili, 

solodeňky hrozna 

ša nam urodili.
V každim malim hrozňi 

kus toho solnečka, 

bude toho roku 

dobroho vinečka.

Sonca veľo bylo 

hrozno dozrivalo, 

a do šumnych strapciv 

ša nam navjazalo.

V pivnicoch u sudkoch 

vinko nam dozrije, 

čim starše v pivnici 

tim ša lipše pije.

Modre či červene 

bude nam chutilo, 

pri dobrim vinečku 

se veselo bylo.

Pohar dobroho vinka 

zdravičku osožyt, 

chto ho neznat piti 

toho lechko zložyt.

De dozrivat vino 

tam vodu nepijut, 

od dobroho vinka 

ľude dovše žyjut.

Vino napoj kraliv 

už davno neplatit, 

každyj može piti 

ked sobi zaplatit! 

Pri dobrim vinečku

i bišida ide, 

nechybuje na stoli 

ked navšteva pride.

Zato pohar vinka 

každyj deň soj dame, 

vo vini je pravda 

soj zapamjatajme.

2     Listočok z javora
Chpal listok z javora 
plavat soj po vodi, 
bude doraz konec 
i moji slobodi.

Lem plavaj listočku 
plavaj soj po vodi, 
hneskaj frairočko 
ja pridu ku tobi.
Dneskaj dohodneme 

jak zme planovali, 

už je čas mileňka 

žeby zme ša žali.

Tot listok z javora 

deskaj lem doplavat, 

i vin slobodeňki 

naši zbohom davat.

Može sobi najde 

na vodi dakoho, 

každyj raz doplavat 

do pristavu svoho.

I my ša tak dvoje 

dos dovho hledali, 

do pristavu lasky 

už zme doplavali.

Budu kapitanom 

na lodi žyvota, 

nebude naš  žyvot 

lem sama dobrota.

Znam, že neraz spolu 

burky prekoname, 

potopiti loďi 

naši ša nedame.

Budu ja kormidlo 

pevňi v rukach trimal, 

žeby loď žyvota 

vitor nerozkyval.

Keby zme v žyvoti 

lem se šťasťa mali, 

to i druhy ľude 

by sobi želali.
3     Šťasťa pokušala
Z červenoj ružičky 

listočky torhala, 

ľubit ňa! neľubit?

pid nohy metala.

Ostatňi listočok 

neľubit! trimala, 
od zlosti nohami 

po ňim poskakala.
Tak jem ťa frairu 

dnes večur čekala, 

a može jem plano 

listky rachuvala?

Žala druhu ružu 

zajs listky torhala, 

tot posledňi: ľubit!

už v ruci trimala.

Ďakuju ti milyj 

žem ša nesklamala, 

možeš priti večur 

budu ťa čekala.

Večur bylo čuti 

ticheňke klopaňa, 

chtoskaj do nas ide?!

zavolala mama.

Dveri otvorila 

zašmijal ša na ňu, 

v ruci dvi ružičky 

jednu mal pro mamu.
Obidvi ho doma 

šumňi privitali, 

červeny ružičky 

do vazy davali.
4     Vyjd sobi do lisa
Ked smutok na serci 

maš daky nezhody, 

zabudeš na šytko 

vyjd soj do prirody.

Na smutok ti lik 

žadnyj nepomože, 

priroda vyličit 

ona ti pomože.

Choď pomaly lisom 

pozeraj do okola, 

zabude na smutok 

tam tvoja holova.

Vitrik i šum stromiv 

tam ťa upokojit, 

tot smutok na serci 

jak balzam zahojit.

Čerstvyj vzduch, 

voňa prirody, 

každoho ukojit, 

lis rany zahojit.

Prideš domu z lisa 

tak jak vyminenyj, 

zazraky dokaže 

krasnyj lis zelenyj.

Chto mat rad prirodu 

v ňi ša pohybuje, 

svoje zdravľa soj tam 

denni upevňuje.

Proti bolesťam liky 

z prirody bereme, 

neraz zelinkami 

sobi pomožeme.
5     Učňove
Molodyj chlopčisko 
skončil strednu školu, 
neznal soj vybrati 
profesiu svoju.

Kamarat ša rozhodnul 

učiti za kominara, 

a vin ša rozhodnul 

pišol za pekara.

Na učilišťa vybrany 

obidvoch prijali, 

ked ša spolu zyšli 

ša vychvaľovali.

Pekar mu povidat: 

ja budu chlib peči, 

a ty budeš chodil 

zo štutkom na pleči.

Dobryj chlib i rožky 

ľude radi majut, 

a za kominarom 

lem diti bihajut.

Planyj chlib napečeš 

ľude nadavajut, 

ale kominari 

šťasťa prinašajut.

Ked ideš po ulici 

nichto ša nevšimat, 

ale ked ja idu 

gombik každyj trimat.

Keby zme pekarim 

komin nevymetli, 

ani by dobroho 

chliba nenapekli.

Nezaležyt natim  

zašto ša učime, 

zos každym remeslom 

lem ľuďom služyme.
6     Padat rosa
Padat rosa padat 

studena z nebička, 

dobri soj umyti 

v ranni rosi lička.

Keby nepadala 

studena rosička, 

slabo by nam rosla 

na lukach travička.

Osvižyt každoho 

v prirodi rosička, 

v rosi ša umyvat 

trava i ružička.

Ked je dobra rosa 

kosec ša raduje, 

tak často kosičku 

soj nezaostruje.

Studena rosička 

čista jak slzička, 

tak jak v morski mušli 

bliskača perlička.

I poľovnik rosu 

rano obľubuje, 

lipše ša zvirina 

po liši stopuje.

Skadi toty perly 

každu nič padajut?

to ša zvizdy myjut 

ked večur stavajut!

Pronich večur rano 

my ideme spati, 

oni mušat čerstvy 

zemľu ošvičati.

Keby ťa rosičko 

keby ťa nebylo, 

i kiscovi by ša 

barz ťažko kosilo.
7     Trome paribci pri mori
Trome stary paribci 

trojlistok ich zvali, 

tak jak trome braťa 

spolu vandrovali.

Ženiti ša nechceli 

že iši čas majut, 

že sobi pri mori 

dašto pohledajut.

Rovesničky v ich viku 

už ša zvydavali, 

oni trome v seli 

na ocet zostali.

Ale zato veľo 

švitom cestovali, 

tot rik do Chorvatska 

spolu ša vybrali.

Na plaži jak kocuri 

oči otvorjali, 

jaky krasny ženy 

v mori ša kupali.

Šelijakymi rečami 

tam soj hovorili, 

ani po Chorvatsky 

ša nenaučili.

Zo ženami ša im 

zachcelo pohrati, 

ale ša neznali 

jak majut žvidati.

Dobre piče na stanku 

mali napisane, 

poďme kamaraťa 

tam ša dojidname.

Vidžu na vas paribci 

že piče hledate, 

hneskaj barz horjačo 

určiti smed mate.

Že to osvižiňa 

teper ša doznali, 

ale kupovali 

bo už smed dostali.

Take chladene piťa 

od davna nemali, 

fľašku za fľašočkom 

tam soj otvorjali.

Dobre bylo piče?

ša ich žvidovala, 

iši lipše by bylo 

kebys svoje dala.
8     Šijut tataročku
Pid lisom sosnovym 

šijut tataročku, 

mušu sobi najti 

šumnu frairočku.

Tataročka rosla 

už i dozrivala, 

barz ťažko frairka 

šumna ša hledala.

V našim seli ša mi 

divky nepačili, 

pišny, namysleny 

paradny chodili.

Barz soj vyberali 

bohatych hledali, 

a takych nebylo 

v tim našim valavi.

Po sušidnych selach 

paribci chodili, 

tam byli divčata 

kotry ich chotili.

I ja sobi našol 

až na tretim seli, 

ked jem kuňi išol 

tatarku kosili.

Jak z tatarky zerna 

mala hnedy očka, 

jak mid solodeňky 

byli jej ustočka.

Tatarku skosili 

my ša todi brali, 

tatarčany pirohy 

zme na svaľbi mali.
9     Pid starym topoľom
Sidžu na kamiňu 

pid starym topoľom, 

dos jem ša nachodil 

križom kražom poľom.

Od maleňka zemľa 

osudom mojim byla, 

cila moja rodina 

lem na ňi robila.

Nelechka robota 

na tych zemľoch byla, 

šyroko daleko 

inšaka nebyla.

Korovičky pluh 

barz ťažko ťahali, 

zato i moloka 

barz malo davali.

Ja soj kupil koňi 

lechše ša ovalo, 

z koničkami lipše 

už ša gazdovalo.

Potim zme spoločne 

družstvo založyli, 

už nam lipše bylo 

už stroji robili.

Na spoločnim vece 

zerna ša rodilo, 

už o veľo lipše 

každomu ša žylo.

Keby tak rodiče 

z hrobu postavali, 

darmo by už svoji 

zemličky hledali.

Na tot staryj topoľ 

zme tu zochabili, 

zo studenky pid nim 

se zme vodu pili.

I ja sobi smedny 

usta tam zamačal, 

pomaleňky domu 

spokijnyj jem kračal.
10 Teliť ša korova
Volat žena na muža:

telit ša korova!

šmar ji ženo šina 

kuščik do žoloba.

Prišol muž do stajňi 

korova stojala, 

smutnymi očami 

na nich pozerala.

Pidojmij chvist hori!

budu ťahal teľa, 

žeby ňa po holovi 

z chvostom nehdarila.

Muž ťahal za nožky 

žena mu radila, 

nespokijna byla 

zrazu chvist pustila.

Korova zos chvostom 

muža tak hdarila, 

skoro tri minuty 

žena ho čutila.

Midži tym korova 

teľa vypustila, 

muža a i ženu 

skoro pridusila.

Muž otvoril oči 

byčok ho olizuje, 

žena nad tym šytkym 

ruky zalamuje.

Nezalamuj ruky 

daj byčka ku korovi, 

posmoť jaku hyrju 

už mam na holovi!

Hyrja ti odpuchne 

ale byčka mame, 

rozdumuj byčkovi 

jake meno dame.

Lem ty porozdumuj 

ty se šytko znala, 

jake by ja povil 

by jes mu nedala.
11 Kominarka
Nakohom ša mamko 

na koho pridala?

ľude povidajut 

že na kominara.

Z jednym kominarom 

divko jem chodila, 

jem ša vydavala 

ty už v brišku byla.

Zato jem ša vydala 

žebys vica mala, 

žeby ľude nehvarili 

žem ša perespala.

Otec otim neznat 

dumat že jes joho, 

musiš ho ľubiti 

jak vica svojoho.

Veľo diti na rodičiv 

ša nepodobajut, 

a dakotry chto otec 

už ša nedoznajut.

Jak to šytko bylo 

už jes ša doznala, 

nespominaj divko 

vecej kominara.

Midži nami dvoma 

tajomstvo zostane, 

sľub mi divko moja 

že ho dotrimame.

Ber i nevlastnoho 

tak jak za svojoho, 

može bys nemala 

nikda už lipšoho.
12 Pid verbočkom
Ked sobi zašpivam 

pid malom verbočkom, 

i voda pomalše 

teče soj jaročkom.

Loziny sluchajut 

mij krasnyj holosok, 

nehne ša na zerňi 

už ani kolosok.

Tot mij krasnyj holos 

v seli radi majut, 

najradše ho divky 

pri tanci sluchajut.

Jak vitrik ša nese 

po cilim selečku, 

každoho zahrije 

milo pri serdečku.

I staršy soj večur 

oblak otvorajut, 

moji špivanočky 

radi posluchajut.
Ked ňa čuje mila 

znat, že večur pridu, 

ked vychodiť sonce 

todi od ňoj idu.

I ked idu od ňoj 

špivam soj ticheňko, 

iši rano hrije 

jej teple liceňko.

Šytky špivanočky 

radisť rozdavajut, 

ale toty smutny 

smutni ša špivajut.
13 Dvome linivy
Mudruvali dvome 

jak by lipše žyli, 

jak by soj koruny 

lechko zarobili.

Korun bylo malo 

lem podporu brali, 

ani na palinku 

veľo raz nemali.

Obome linivci 

robota im nevoňala, 

keby daka pošta 

vykrasti ša dala.

A tak maly pošty 

pomaly vykradali, 

nenapadňi v noči 

se ša tam vlamali.

No se natrafili 

korun bylo malo, 

dašto vekše by nam 

vykrasti trebalo!?

Do obecnoj kasy 

v noči ša vlamali, 

ani tam kišeňi 

barz soj nenachpali.

Pokaľ mali koruny 

pokij sobi dali, 

darmo policajti 

lupičiv hledali.

Z jidlom rosne chuť 

i oni dostali, 

vykradnuti banku 

vekšu soj vybrali.

Že trezory stražat 

to oni neznali, 

jak ša tam zjavili 

takoj ich sputali.

Najlipšy koruny 

česni zarobeny, 

nebudete za nich 

nikda odsudeny!
14 Ženskyj dochtor
Na žensku prehľadku 

ša žena objidnala, 

sušidu dochtora 

v panelaku mala.

Vyšla soj na kozu 

prehľadka začala, 

preboha sušidko!

šak vy iši panna!

Znam, že ste ša už 

treťi raz vydali, 

to ste ani z jednym 

v posteli nespali?

Peršyj byl čašnikom 

pjanyj chodil domu, 

lich ku mi jak slon 

nemal ša k ničomu.

Druhyj byl politik 

každyj deň sľuboval, 

malo koli doma 

kolo ňa  nočoval.

Tot treťi murarom 

lem domy muruje, 

na tyžňovky chodit 

doma nenočuje.

A tak pane dochtore 

panna jem zostala, 

zato jem ša ku Vam 

objidnati dala.

Čom ste mi sušidko 

skorše nepovili, 

jak pana na koži 

by ste nesidili.

Cilkom lechka pomič 

na divan lihajte!

svojomu panenstvu 

hneskaj zbohom dajte.

Čom bym Vam nepomih 

ja plat zato beru, 

koli chcete prite! 

peršu Vas zoberu.
15 Doviruj – previruj
Veľo ľudi čudžim 

ľuďom dovirujut, 

ked sut oklamany 

už pizno ľutujut.

Toty ľude virjat 

što nikda neklamut, 

ani sami neznajut 

jak do toho chpadut.

Taka doba nastala 

nit komu viriti, 

treba do peredu 

šytko oviriti.

Kradeži, podvody, 

podpaľačstvo, zloba, 

čom to už nastala 

v šviti taka doba?

Nevirit sestra sestri 

ani brat bratovi, 

jak potim viriti 

i politikovi?

Skoro každyj krade 

majetok hanobit, 

što to Bože hori 

što ša z nami robit!?

Nečudo pohanim 

Boha neuznavajut, 

i veriaci ku nim 

už ša pridavajut?

Denni ša moľat Bohu 

dobro nekonajut, 

jakoho to Boha 

potim uznavajut?

Može lipšy toty 

i ked ša nemoľat, 

menše zla jak virjaci 

v žyvoti narobľat.
16 Koruny mamona
Koruny mamona 

už horša jak zlato, 

každyj chceme veľo 

a nemame nato.

Majut i koruny 

majut ľude zlato, 

toty vyvoleny 

znajut iti nato.

Pri čestni roboti 

zlato nenahrabeme, 

ani milionare 

tyž ša nestaneme.

Toty vyvoleny 

znajut v tim plavati, 

i jeden druhomu 

znajut nahravati.
Tam de miliony 

čort iši prikladat, 

bohatyj chudobnoho 

nadale okradat.

Zato vydumujut 
jachty soj kupujut, 

vily prepichovy 
pri mori budujut.

Cilyj žyvot prepich 
lem sama dobrota, 

bezdomovec v kanali 
tam ho gňavil psota.

Do kontajneru bohač 
jidlo vymituje, 

bezdomovec ho 
jak zlato doluje.

Nebude rovnopravnosť 
na tim našim šviti, 

i ked pravo mat 
každyj slušni žyti.
17 Narodeniny
V každim jednim roku 

narodeniny mame, 

blizkych a i znamych 

sobi pozyvame.

Kvitočky v pohari 

šampanske na stoli, 

dneskaj oslavuješ 

narodeniny svoji.

Rodina i znamy 

ti pogratulujut, 

šťasťa i zdravičko 

dobre zavinšujut.
Šampanske vystrilit 

povel do utoku, 

narodeniny slaviš 

lem jedenraz v roku.

Tot chto nemich priti 

pošle blahoželaňa, 

pripitok na stoli 

maš i pro poštara.

I ja ša pripajam 

tom malom basničkom, 

žeby jes zdravy žyl 

zo svojom ženičkom.

Veselte ša, zašpivajte 

pijte na zdravičko, 

perestaňte ked už 
rumjanije ličko.

Žeby každy oslavy 
ša šťastňi skončili, 

žeby ste ša z opici 
rano neličili.
18 Kukučka kukala
Kukučka na buku 

veselo kukala, 

diti už litajut 

radisť z toho mala.

Diti už vyrosli 

a ich nechovala, 

bo do čudžich hnizd 

jaječka neklala.

Jaka ja rozumna 

tak sobi dumala, 

druhy ich chovali 

ja sobi litala.

Povidati i drozd 

ty nedobra mama, 

ked ditočky svoji 

jes nevychovala.

U čudžich materi 

lasku soj hledajut, 

a že ty ich mama?

keď ťa nepoznajut.

Keby otim znali 

by ti vynadali, 

ku taki materi 
lasku by nemali.

Ľude taky mamy 

krkavči volajut, 

veľo takych je 

diti nechovajut.

Taky ženy mamom 

nemožeme zvati, 

što neznajut diti 

svoji vychovati.
19 Pizna ošiň
Jasno, nebarz teplo 

deň už korotšije, 

v noči soj morozik 

zemľu priťihuje.

Morozik jak cuker 

rano ša bilije, 

onedovho snižik 

zemľu už prikryje.

Zemľa osirila 

rychtuje ša spati, 

bude cilu zimu 

soj odpočivati.
Žeby soj do jari 

novych sil nabrala, 

žeby dobru urodu 

každomu nam dala.

I gazda prez zimu 

kus sobi povolit, 

v zimi jak prez lito 

tak ťažko nerobit.

Diti soj v oseni 

šarkani puščajut, 

každu ročnu dobu 

oni radi majut.

Peršyj šnih čekajut 

zimny radovanky, 

pripraveny ližy 

pripraveny sanky.

Ľude ša na zimu 

dobri pripravili, 

žeby mali teplo 

drov soj navozili.

Zima bude dovha 

daleko do jari, 

lem vorony, vorobli 

tu z nami zostali.

Na navštevy znamych 

bude už dosť času, 

mame vyudenu 

šunku i kobasu.
20 Pijačisko
Lenin vičňi žyvyj 

a ja vičňi spityj, 

no pijak najvece 

šytkym je dopityj.
Tak sobi zakričal 

pijak na valavi, 

a že pravdu mal 

ľude mu ľapkali.

Lenin vičňi žyvyj 

Bohom ho zrobili, 

zato komunizmus 

zme nepresadili.

Z pijakami dupľom 

nič nedokažeme, 

z prepitym rozumom 

soj nepomožeme.

Ale tych pijakiv 

veľo hneskaj mame, 

zato ku lipšomu 

pomaly kračame.

Našy politici tyž 

jak pjany ša motajut, 

ľudi ku lipšomu 

privesti neznajut.

Bohatstvo ich lakat 

iši malo majut, 

rozum od bohatstva 

zatupenyj majut.

Koli ša vyterezbite?

zos svoho bohatstva, 

i chodobi dajte 

kuščik toho šťasťa!
21 Dušičky
Ticho na cintorini 
lem švičky blikajut, 
ľude tu zosnulym 

ticho hold vydavajut.

Každyj tu mat svoho 

dakoho blizkoho, 

rodičiv, sestru, brata 

dakoho znamoho.

Postojime pri hrobi 

švičku zapalime, 

na pomnik kvitočky 

čerstvy položyme.

Vitrik ticho duje 

každyj zaspominat, 

na zosnulych, blizkych 

nichto nezabyvat.

Stritnut ša tu znamy 

ruky soj podajut, 

tot deň ku každomu 

mile slovo  majut.

Keby taky slova 

denni z ust vychadžali, 

ľude midži sobom 

by ša nehadali.

I toty zosnuly 

može radisť majut, 

no oni už mertvy 

už nič nevnimajut.

Naj sobi v pokoji 

tu odpočivajut, 

ľude nezabudut 

na nich spominajut.

22 Komunalny voľby
Komunalny voľby 

už pered dverjami, 

koho budeme voliti 

už zme ša doznali.

Druhoho decembra 

k urnam pristupime, 

zaležyt lem od nas 

koho soj zvolime.

Kandidativ na voľby 

DUKLA zverejnila, 

ich mena samosprava 

v selach vyvisila.

Primatoriv, starostiv  

poslanciv zvolime, 

na kandidatky veľo 

starych men vidime.

Už ša agituje 
holosy ša zhaňajut, 
primatori, starostove 
už sľuby davajut.
Každyj nasľubuje 
ziskavat holosy, 
na holovi od sľubiv 
stavajut volosy.

Už ša špekuluje 
už ša očerňuje, 
o dobry korytka 
tuho ša bojuje.

Neočerňujme nikoho 
što iši nerobil, 
može bude lipše 
jak predošlyj robil.

Dobra samosprava 
služyt pro každoho, 
primatora, starostu 
zvoľme najlipšoho.

Što budete zvoleny 

Vam blahoželame, 
lem čestnu robotu 
od šytkych čekame.

Naj robota v samospravi 
dobri ša Vam darit, 

za dobru robotu 

každyj Vas pochvalit.
23 Rozmary prirody
Iši trava zelena 

lisťa nepožovtilo, 

už nam bilom perinom

prirodu prikrylo.

Iši lisťa na stromoch 

i dakotry plody, 

nepozname šytky 

rozmary prirody.

Dumame, že v ňi 

už šytko pozname, 

neraz nas prekvapit 

neraz nas oklame.

Veľo rostlin, stromiv 

už ša vytratilo, 

nove nepoznane 

v ňi ša objavilo.

Jedno odumerat 

druhe nastupuje, 

cilyj žyvot človek 

prirodu študuje.

Se v prirodi dašto 

nove objavime, 

bohatstvo tu mame 

my po ňim chodime.

Veľo rud, nerastiv 

z pid zemli ťažime, 

i tam často nove 

dašto objavime.

Ľude patrjat do prirody 

tu v ni umerajut, 

namisto nich druhy 

ľude prichodžajut.

Veľo ša bišiduje 

konec švita bude !?!

ale nichto neznat 

že koli to bude.

Šytko by ša zminilo 

što by tu zostalo?

žeby ľudstvo od znova 

žyvot začinalo?
24 Podme na jahody
Podme mila podme 

podme na jahody, 

dozrili červeny 

rosnut kolo vody.

Každyj rik tam rosnut 

šytky vyzberame, 

za každom jahodom 

gambočky soj dame.

Solodky jak jahody 

i tvoji ustočka, 

pasuje ti na holovi 

od mene chustočka.

Pamjataš? ked jem ti 

chustočku daroval, 

v Svidniku na pamjatku 

jem pro ťa kupoval.

Ty mi zato mila 

vyšyla sovočku, 

nichto nemat krajšu 

jak ja frajiročku.
Ani žadna nemat  

takoho frajira, 

bo ja od maleňka 

lem tebe chotila.

Pasujeme ku sobi 

jak zrily jahody, 

ľubme ša mileňkyj 

pokaľ zme molody.

Bo raz dozrijeme 

jak toty jahody, 

nebudeme milyj 

na viky molody.
25 Nebudu virila
Nebudu od hneskaj 

nikomu virila, 

lem vlastnym rozumom 

ša budu rjadila.

Chodila jem z jednym 

barz jem mu virila, 

nevir divko moja 

mamka mi hvarila.

Čom bym nevirila?

iši ňa nesklamal, 

ani nič neslušne 

od mene nežadal.

Až raz po zabavi 

šytko ša to stalo, 

z mojoho vinočka 

lisťa opadalo.

A teper banuju 

čom jem mu virila, 

čom jem svij zelenyj 

vinočok stratila.
Milyj mij, milyj mij 

što zme narobili?

ani spolu dovho 

barz zme nechodili.

Kebys nechotila 

by ša to nestalo, 

už pizno plakati 

že tak ša nam stalo.

Nestaraj ša mila 

ja ťa nezochabľu, 

taku dobru ženu 

už nikde nenajdu.
26 Keby ša darilo
Keby ša nam šytko 

jak chceme  darilo, 

to by ša na šviti 

ľuďom dobri žylo.
Što by ša nam chcelo 

to by zme robili, 

žobraci po šviti 

by už nechodili.

Na dariňa v dobrim 

mal by každyj pravo, 

ale podvodnikom 

by ša nesplňalo.

Jak ostatňi ľude 

dobro by robili, 

poctivo robiti 

by ša naučili.

Už lem bežny hadky 

by tu panovali, 

pro maličkosti ľude 

by ša nehadali.
Rovnopravnosť u ľudi 

šadi by nastala, 

policija robotu 

žadnu by nemala.

Tak jak robot šytko 

by tu fungovalo, 

šytko by zme mali 

što by nam trebalo.

Neje to nemožne 

šytko može byti, 

politici by mali 

už to pochopiti.

27 Nikoho neohvarjajme
Keby zme ša ľude 

už neohvarjali, 

lipše midži sobom 

by zme nažyvali.

Nehaňbme ša pravdu 

povisti do oči, 

i ked neprijemna 

kole ľuďom oči.

Što neovirene 

tam nis nešturjajme, 

zakusme do jazyka 

pokij tomu dajme.

Nerozšyrujme nepravdu 

merziť to každoho, 

posmotme ša perše 

na sebe samoho.

Svoji klamstva, bludy 

neradi priznavame, 

čom do veci sukromnych 

druhym ša mišame?

My nič, my anheli 

tak sobi dumame, 

ostatni nedobry 

ta ich ohvarjame?

Ked o kuščik lipše 

jak druhy žyjeme, 

už oheň na strichi 

de nato bereme.

Z ohvarjaňom nikda 

daleko nezajdeme, 

lem benzinu na oheň 

vece prilijeme.

Zato neohvarjajme 

nikda poza oči, 

nebojte ša povisti 

se pravdu do oči.
28 Na jarmaku
Na Svidnickim jarmaku 

se ľudi jak maku, 

každyj chce kupiti 

pamjatku dajaku.

Tovar šelijakyj 

tam nam ponukajut, 

popid stanky sobi 

ľude vyberajut.

I z Poľska obchodnici 

tovar ponukajut, 

lem šmilo handľujte 

lacniše Vam dajut.

Je našto pozerati 

i kadi choditi, 

že ani nezname 

što mame kupiti.

Ťažko ša rozhodnuti 

ale kupujeme, 

veľo veci treba 

što potrebujeme.

Hračky abo šatstvo 

ďiťom  kupujeme, 

ale i pro sebe 

dašto vybereme.

Najvece tam ženy 

tovar vyberajut, 

ochabľat, vernut ša 

znova vyberajut.

Chlopi z občerstviňom 

soj stanky hledajut, 

až taky naroky 

jak ženy nemajut.

Lem keby tych korun 

kus vece zme mali, 

i tovaru vecej 

by zme kupovali.

I Vianočny šveta 

klopajut na dveri, 

pid stromik darčeky 

žeby zme kupili.

29 Chvalenkari
Ľudi što ša chvaľat 

volame chvalenkare, 

midži sobm takych 

iši veľo mame.

Lem ja! nichto druhyj 

toto nedokaže, 

ale či to pravda 

lem skutok ukaže.

Dumame soj, že zme 

v šytkim najmudrišy, 

no sut ľude od nas 

o veľo schopnišy.

Chvalit ich robota 

na slavu nečekajut, 

že oni najlipšy 

ani nedumajut.

Naj pochvaľat druhy 

ked dobri robime, 

značiť, že pochvalu 

sobi zaslužyme.

Nichto soj nevažyt 

človeka takoho, 

što lem sebe vidit 

šytko dobre joho.

Samochvala smerdit 

od ňoho daleko, 

k dobromu človeku 

iši mat daleko.

Človek človeka poznat 

podľa reči joho, 

lem dobra robota 

pochvalit každoho.
30 Hribova učiteľka
Prodavala baba 

hriby na jarmaku, 

rozloženu mala 

sortu šelijaku.

Čerstvy molodicky 

v liši nazberala, 

tota krasa hribiv 

sama ša nukala.
Lišivky, ridziky 

krasny červeňaky, 

no najkrajšy byli 

molody dubaky.

Tota baba hribim 

dobri rozumila, 

jak ich pripraviti 

iši poradila.

Atlas hribiv šmilo 

mich by jej nazvati, 

jak znala prekrasňi 

hriby popisati.

I toty nejedly ona 

tam na vzorku mala, 

toty nezberajte!

ľudi varovala.

Bo na nich lem raz 

sobi pochutnate, 

što ša z Vami stane 

už  ša nedoznate.

Chto hriby nepoznat 

naj soj pozir davat, 

nejedly do tašky 

naj nikda nedavat.

Už veľo pripadiv 

što ša otravili, 

z tym chto ich poznat 

ša neporadili.

31 Ked ťa kopne muza
Ked ťa kopne muza 

netreba jej odhaňati, 

skus lem tak pro sebe 

dašto napisati.

Može ša basnička 

zapačit dakomu, 

prineseš kus pohody 

do každoho domu.

Peršyj pokus bude 

jak neohrabanyj, 

nichto ša nenarodil 

takoj dokonalyj.

Ne se ša podarit 

basničku zrimovati, 

nelechko na rim 

slova poskladati.
Zos každom basničkom 

barz veľo povime, 

najvece žartovnymi 

ľudi pobavime.

Politicka i smutna 

zaujme každoho, 

kus zabavy prinese 

do žyvota denoho.

Lem treba odvahu 

kuščik rozmyšľaňa, 

žeby každa basnička 

dobryj obsah mala.

Nekaždyj na počekaňa 

basničku napiše, 

dokaže lem ten 

što už dovše piše.

Umelecku hodnotu 

ľudovy nemajut, 

ale zato každomu 

dobri ša čitajut.

Bez basnickych slov 

tak jak hovorime, 

bo basnickym slovam 

barz nerozumime.

Basničky na dialekti 

dobri ša čitajut, 

slova ľuďom blizky 

dobri ich poznajut. 
32 Zakľaty braťa
Opaľuje ša divčina 

na luci zeleňi, 

prišli ku ňi dva 

prekrasny jeleni.

Čom ty tu divčino 

ležyš lem tak sama?

čom jes soj dakoho 

chlopca nezobrala?

Ľudskom rečom hovorili 

šumňi pozdravili, 

obidvome strigom 

zakľaty chodili.
Nemam iši chlopca 

iši jem lem sama, 

do teper žednoho 

iši jem nemala.

Posmoť divča na nas 
my teper jeleňi, 

ale jak jeleňi 
zme ša nerodili.
Jedna striga divku 
barz škarednu mala, 

my jej nechotili 
zato nas zakľala.

Teper jak jeleňi 
po liši bludime, 

jak by nas odkľati 
ľudi ša radime.

Znam jednu studenku 
v ňi zazračna voda, 

skuste ša napiti 
može by pomohla.

Studenku ukazala 

vody ša napili, 

zrazu na prekrasnych 

chlopciv ša zminili.
Obom ša divčina 

krasna zapačila, 

neznali kotroho 

bude z nich chotila.

Vybrala molodšoho 

lasku mu vyznala, 

druhoho jak vlastnoho 

brata rada mala.
33 Vorona
Vorona na strichi 

kra-kra vykrikuje, 

pidskakuje hori 

kryla roztihuje.

Čom tota vorona 

tam tak vykrikuje?

dake nebezpečenstvo?

dakoho varuje?

Kurka z kurjatami 

hrajut ša na dvori, 

što to lem ša stalo 

blaznivi voroňi?

I gazdyňa vyšla 

škrekot neznašala, 

na voronu zo zemli 

kamiň už znimala.

Pidňala holovu 

zrazu pochopila, 

jaka katastrofa 

kurjatam hrozila.

Orel prudko z hory 

na zemľu pikoval, 

ale zbrzdil iši 

ženu spozoroval.

Tak vorona maly 

kurky zachranila, 

dobri že gazdyňa 

kamiň nešmarila.

Neprijemnyj škrekot 

zachranil kurjata, 

kamiň do holovy 

byla by odplata.

Za dobre zos planym 

ša neodmiňujme, 

i nad neprijemnym 

kus porozdumujme.

I neprijemny ľude 

možut nam pomoči, 

jedno či majut rivny 

abo šikmy oči.
34 Alkohol otrava
Alkohol otrava 
ked už ho chlaščeme, 
to už jak opici 
bez miry pijeme.
Palinka premahat 

už rozum tratime, 

zato často ani 

domu netrafime.

Tilo bez alkoholu 

jak ryba bez vody, 

do pekla už vedut 

pijakovy schody.

Už nerozdumuje 

chodit jak matoha, 

nadavat každomu 

nadavat na Boha.

Prinašat lem zlobu 
do domu každoho, 
v zatupeni mysli 
uražat každoho.

Ničit sobi zdravľa 
tilo soj morduje, 
alkohol jak vodu 
denni potrebuje.
Silnomu pijakovi 

už nič nepomože, 

pijakovi ani 
Panbih nepomože.

Zato pijme z mirom 

jak lik užyvajme, 

no radšej dobromu 

vinku prednosť dajme.
35 Ondava žaluje
Ondava, Ondava 

čom pomaly tečeš?
taka jes liniva 

že ša lem tak vlečeš?

Keby ňa Domaša 

mala nesputala, 

ja by svoju silu 

ľuďom ukazala.

Berehy ňa sputali 

mury ňa trimajut, 

ked nateču vece 

už ňa vypuščajut.

Nemožu ša rozbihnuti 

barz korotka draha, 

zato jem jak vezeň 

na viky sputana.

Keby ste ňa uvolnili 

ja by vam chkazala, 

šytko bym od zlosti 

vodom vam zaľala.

Ked ste ňa sputali 

ša oňa starajte!

na mojich berehoch 

porjadok trimajte.

Chaty tam stavľate 

špina dookola, 

skoro až mi praskat 

od toho holova.
Už ked jem sputana 

choču vam služyti, 

žeby ste z ňa mohli 

pitnu vodu piti.

Zo Stariny kamaratku 

netreba ťahati, 

nemali ste do ňa 

špinu napuščati.
A vy šytku špinu 

do ňa vypuščate, 

dumate, že z čističky 

dobru vodu mate.
36 Rozumny kumy
Verabože kumo 

povidam Vam pravdu, 

že mi kum neznimal 

na ňa žadnu zajdu.

Zato kumo mila 

toto vydumali, 

žeby zme ša dvi 

na sebe hnivali.
Zaviďat nam kumo 

šumnych muživ mame, 

a že ani jedna 

im nezahybame.

Ľude na ľudi psy 

lem ohovarjajut, 

a nam slušnym ženam 

pokoja nedajut.

Keby zme taraniny 

za pravdu zobrali, 

i my by na sebe 

tak jak psy brechali.

Lem naj sobi brešut 

my ich nesluchajme, 

mali zme ša radi 

i radi ša majme.

Budeme ša dale 

kumičko kumati, 

im na zlist budeme 

dobri vychadžati.

Lem  naj ohvarjajut 

naj treput hluposti, 

žeby im reuma 

zvykručala kosti.
37 De ťa čorti nesut?
Zajs ťa čorti nesut?

mužovi nadavat, 

znat de večur ide 

ked dveri otvarjat.

Ani jeden večur 
doma neposidiš, 
povič mi lajdaku 
što v ti korčmi vidiš?

Každyj večur vidžu 

jak ša šumňi šmije, 

kačmarku molodu 

jak palinku lije.

Nevrhat, nekričit 

jak ty na ňa doma, 

ku každomu mat 

lem prijemny slova.

Rada zažartuje 

rada ša zašmije, 

i ked nam poharik 

povnyj nenalije.

Što vy stary chlopi 

od molodoj chcete?

ked mimo palinky 

už nič nemožete.

Porjadnyj muž doma 

soj pobišiduje, 

nedobryj tot muž 

što korčmu miluje.

Doma cilyj deň 

na vas pozerame, 

no v korčmi se nove 

dašto ša dozname.

Sem tam na špacirku 

jazyk soj pustime, 

ale tak jak ženy 

ľabdy nerobime.
38 Pišol by ja
Pišol by ja pišol 

do švita šyroho, 

no nemam odvahu 

nepoznam nikoho.

Hneskaj taka moda 

že každyj cestuje, 

ne každyj pamjatky 

švita obdivuje.

Veľo za robotom 

už ľude cestujut, 

čim vece piňazi 

o tom rozdumujut.

Totu krasu dookola 

sobi nevšimajut, 

pro robotu na ňu 

už času nemajut.

Miliony, prepich 

každoho lakajut, 

pro bohatstvo spati 

ani čas nemajut.

Kebym mal koruny 

ja by tak nerobil, 

toty krasy švita 

šytky bym pochodil.

Spoznaval bym morja 

mista, krasny hory, 

zamky, hrady, piramidy 

i šľachticky dvory.

Tiko kras na šviti 

iši nepozname, 

sem tam v časopisoch 

dašto prečitame.

To už neje ono 

ked to nevidime, 

ked na vlastnych nohach 

šytko neschodime.

Zavidžu cestovateľom 

oni možnost majut, 

oni toty krasy 

denni pozerajut.
39 Sirota na loďi
Pišol chlopec molodyj 

do švita dalekoho, 

ostal vin sirota 

už nemal nikoho.
Rodiče iši molody 

v auti ša zabili, 

samoho jak palec 

ho tu zochabili.

Brata, sestru nemal 

nikoho blizkoho, 

zato ša vin vydal 

do švita šyroho.
Ne lechko mu bylo 

nepoznal nikoho, 

lem neznamy ľude 

šadi kolo ňoho.

Dostal ša na loď 

jak sluha tam robil, 

i ked malo korun 

ale už zarobil.

Potorhany plachty 

na ti lodi platal, 

neraz v pidpalubi 

horeňko zaplakal.

Kapitan nad sirotom 

staryj ša zľutoval, 

do namornickoho remesla 

chlopca zaučoval.
Barz dobri ša učil 

i loď kormidloval, 

od začatku more 

sobi zamiloval.

Do namornickoj školy 

potim ho prijali, 

dobroho namornika 

z ňoho vychovali.

Loď staroho kapitana 

už vin kormidloval, 

že mu pomich v žyvoti 

ša mu poďakoval.
40 Bili ša dva capi
Bili ša dva capi 

v parlamentni straňi, 

na predsedu ani jeden 

schopnosti nemali.

Prišol treťi cap 

kopnul im do zadku, 

teper v strani bude 

cholem kus porjadku.

Povil im do oči: 

schopnosti nemate!

našto za predsediv 

capove ša chpate.

Mam rozum za dvoch 

a vy ho nemate, 

na taku funkciju 

obome ša chpate.

Neplnite nič 

što ste sľubovali, 

vece by vam ľude 

holosy nedali.

Ja budu najlipšyj 

u mene dovera, 

budu kandidoval 

o rik za premiera.

Znam, što treba ľuďom 

pidu im po voli, 

už nebude bida 

jak byla dakoli.

De ša dvome bijut 

tam treti viťazit, 

ale ne se pravda 

chvalena zviťazit.
41 Kazala mi mila
Kazala mi mila 

kazala mi včera, 

žeby jem jej čekal 

tam po niže sela.

Tam po niže sela 

de vody stikajut, 

bo tam ša najradšej 

molody stričajut.

Kus dalše od sela 

de žaby kvakajut, 

tak jak pri muzici 

tam ša objimajut.

Ja tam na ňu čekal 

ona kus meškala, 

može že zabyla 

što mi povidala.

Už ňa domeržilo 
druhy hurkotali, 
že nadarmo čekam 
ša z ňa vyšmijali.
Lem ša vy nešmijte 
moja mila pride, 
posmote paribci 
už dražočkom ide.

Prebač milyj, prebač 
že jem kus meškala, 
ale moja mama 
pripomenky mala.

Ja mami povila 
nestrimaš ňa mamo, 
nam dvojm stritnuťa 
je už obicano.

I ty za moloda 
tak jak ja chodila, 
ked jes moho ňaňka 
moloda ľubila.
42 Tragedija v baňi
Smutnu spravu z novin 
zme ša dočitali, 
televizny zabery 
zme soj pozerali.

Novaky žyjut v smutku
už zme ša doznali, 

že štirme banici 

pid zemľom zostali.
Pri statočňi roboti 

žyvot svij skončili, 

ani zachranari 

ich nezachranili.

Pro zachranu banikiv 

šytko urobili, 

ked ša k nim dostali 

oni už nežyli.

Veľo reči o tim 

že ša hazarduje, 

že banska bezpečnosť 

ša nedotrimuje.

Zvlašť v baňi bezpečnosť 

každyj dotrimuje, 

tam ša zo žyvotom 

už nehazarduje.

Pri šytky opaternosti 

nehody ša stavajut, 

ale banici v nich 

pervenstvo nemajut.

Vyjadrime sustrasť 

što po nich zostali, 

žeby taky tragediji 

už ša nestavali.

43 Ked dvi ženy
Tam de soj dvi ženy 

do uška šepkajut, 

što soj podumame?

zajs ohovarjajut.

Neslušňi je v spoločnosti 
do ucha šepkati, 
na holos što dumame 
treba povidati.

Naj sobi do uška 
molody šepkajut, 
zname že soj lasku 
šeptom vyznavajut.

Bo to ich tajomstvo 
naj sobi šepkajut, 
na sto percent zname 
že neohvarjajut.

Ani chlopi ani ženy 
naj soj nešepkajut, 
naj pravdu do oči 
ľuďom povidajut.

Ked nas ohvarjajut 
neškodit nikomu, 
pokaľ nepoviďat 
i tomu treťomu.

Ked ša doznat treťi 
povist četvertomu, 
a už spravy choďat 
od domu ku domu.
A tak iskry hnivu 
jak z ohňa litajut, 
z maloho ohnika 
vatry ša stavajut.
Ťažko už hasiti 
što zme zapalili, 
zos iskerky maloj 
vatru zme zrobili.
44 Zo staroj moloda?
Što to lem ženičko 
što ša z tobom stalo?

ku starobi v holovi 
rozumu maš malo.

Nikda jes nebyla 
taka zažudrana, 
što lem jes chotila 
ta jes šytko mala.
De ša tota skromnosť
 z tebe vytratila, 
na stary kolina 
bys ša paradila.

Lem furt korun malo 
hluposti kupuješ, 
na starisť paradu 
už nepotrebuješ.

Možeš už na sebe 
zlato navišati, 
nebudeš jak moloda 
nikda vypadati.
Darmo ša už ženo 
darmo ša paradiš, 
farbami na tvari 
vrasky nevyhladiš.

I starša je krasna 
ked ša nemaľuje, 
bo staroba krasu 
už nepotrebuje.

Bo krasa nevična 
i krasa starije, 
ku starosti nichto 
neomolodije.
45 Duj vitre po poľu
Duj vitre po poľu 
lam sobi topoľu, 
no mene nezlomiš 
ja mam pevnu voľu.
Bo ked ša nazlostiš 
robiš samu psotu, 
ja choču pro ľudi 
robiti dobrotu.

Ked lameš konarja 
perevertaš stromy, 
ničiš ľuďom novy 
postaveny domy.

Todi na ťa ľude 
šytky nadavajut, 
takoho zlostnoho 
ťa radi nemajut.

Ked soj jemni duješ 
pohlaskaš každoho, 
todi ťa ľubime 
nič nerobiš zloho.

I ľude dakotry 
tyž ša nazlostime, 
pak jeden druhomu 
nedobre robime.

Nichto ša ti vitre 
ani nečuduje, 
ty zostaneš vitrom 
človek rozdumuje.

Ty zlo a i dobro 

už musiš robiti, 

čom zlo robľat ľude?

neznam pochopiti.

Človek ku človeku 
dobrym by mal byti, 
bez zla i bez hnivu 
lipše bude žyti.

Už ne taky byli 
pevnu voľu mali, 
pered mojom silom 
ša nevybihali.

Ja nejem človekom 

žeby jem hamoval, 
budu svoju silu 
ľuďom ukazoval.
46 Krasne divča
Maš šumnu postavu 

maš prekrasnu tvar, 

tvoji lička kvitnut 

jak kvitky na jar.

Jes iši v rozkviťi 
žyvot pered sobom, 
chlopci obertati 
budut ša za tobom.

Tvoja krasa bude 
jak magnet ťahala, 
lem žeby ťa tota 
krasa nesklamala.

Zato nebuď pišna 

bo picha ťa sklame, 

može ten najhoršyj 

muž ša ti dostane.
Bo ku krasi treba 

i dobre serdečko, 

treba v nim trimati 

milomu mistečko.

Ked ša dva serdečka 
spolu netrimajut, 
tam na virnu lasku 
už šancu nemajut.

Zato krasny divky 
barz nevyberajte, 
bo krasa ne šytko 
sobi pamjatajte.

Už nejedna krasu 

svoju oplakala, 

urobila tak 

jak neplanovala.

Predčasňi vinočok 

zelenyj stratila, 

pizno nato prišla 

že zle urobila.
47 Šťasťa treba hledati
Nehledaj tam šťasťa 
de znaš, že nenajdeš, 
ale hledaj tam 
de znaš, že ho najdeš.

Ne na každoho šťasťa 
rado ša zašmije, 
ale každyj kuščik 
šťasťa potrebuje.

Posmoť! tu jem! hledaj 
što nechceš ňa mati?

toť nikda nenajde 
što nechce hledati.

Keby ša tak šťasťa 

jak zerno rodilo, 

što by potim ľude 

što by nam chybilo?

Ale tak jak zerno 
šťasťa ša nerodit, 
povidajut, že šťasťa 
po horach nechodit.

Chodit i po horach 
i tam šťasťa mame, 
ked dachto pri paďi 
kosti nedolame.

Mal jem z pekla šťasťa 
by zme nepovidali, 

že šytky anheli 
kolo ňa stojali.

Nejednoho šťasťa 
tak jak klišč ša trimat, 

smoľarovi ša 
poza pleči skryvat.

Šťasťa nepidplatiš 

ani korunami, 

bo by šťasťa veľo 

lem bohaty mali.

Lem v rukach bohačiv 

šťasťa by zostalo, 

pro chudobnych ľudi 

už by nezostalo.
48 Ked laska nekvitne
De nekvitne laska 

bodľak ša zašije, 

a v taki rodiňi 

barz ťažko ša žyje.

Do serca ša zašije 

nerobit dobrotu, 

zlobu, biľ prinašat 

robit nedobrotu.

Ťažko už zo serca 
koriň vykopati, 
lem uprimna laska 
može ho vyhnati.

Z bodľaka našiňa 
každyj ša varujme, 
lem semeno lasky 
do serca zašijme.

Dobryj kvitok rosne 
z dobroho našiňa, 
kvit z ňoho prinosit 
lem porozumiňa.

Pestujme soj lasku 
jak šumny kvitočky, 
naučme jej pestovati 
i našy ditočky.

Nit krajšoho jak laska 
je v povňim rozkviťi, 
mala by vladnuti 
už po cilim šviti.

Lasku milovaňa 

dobri ovladame, 

ale lasku ku každomu 

iši nepozname.
49 Prapredkove
De predkove žyli 

my by tam nežyli, 

do jaskyň by zme ša 

už nepomistili.

Pomaly jaskyňi 

šytky opuščali, 

už soj po prirodi 

chatrči stavľali.

Material nato 

dookola mali, 

pro teplo dereva 

radšej prednosť dali.

Potim murovany 
domy už stavľali, 
bohatšy naroky 
už kus vekšy mali.

Kuriji, hrady, zamky 
už soj budovali, 
prepichovy palacy 
zlatom vykladali.

Bohatstvo, chudoba 
už ša vytvarjala, 
lem bohata vrstva 
už tu panovala.
Panenska priroda 
malo de zostala, 
už civilizacija 
tu nastupovala.

Jaskyňi už teper 
na obdiv zostali, 
žyti by zme v nich 
už nedokazali.

Človek tvor naročnyj 
dumat, špekuluje, 
jak našy predkove 
už nerozdumuje.

Zavidime predkim 
jaku voľnosť mali, 
bo todi bohatstvo 
iši nepoznali.

Ich bohatstvom bylo 
što priroda dala, 
a priroda im ho 
ščiro rozdavala.

Nebyli naročny 

toto im stačilo, 

šťastny to byli ľude 

dobri ša im žylo.

50 Novyj kožuch

Vyšmarili spitoho 
z korčmy pered dveri, 
ležal jak pacatko 
ta po ňim chodili.
Chlopi na kožuchu 
nohy vyterali, 
dumali, že kožuch 
tam lem nato dali.

Prišol chlop ku sobi 
začal nadavati, 
nebudete na kožuchu 
nohy vyterati.

Čisto novyj kožuch 
žena mi kupila, 
asi jej šľak trafit 
jak bude vidila.

Že ty v tim kožuchu 
my o tim neznali, 
zato zme boloto 
naňim vyterali.
Pro nas, za nas naj ťa 
žena i zabije, 
tot chto neznat piti 
ta naj z mirom pije.

Šak ja z mirom pil 
po čarku mi ľali, 
vina ich, že tiko 
palinky mi dali.
Piňazi jem nemal 
ta ňa vyšmarili, 
čom do zalohy kožuch 
soj nezochabili?
51 Ľude rozum majte!
Dobryj vojak Švejk
Hašeka preslavil, 

nejednoho čitateľa 

na šviti pobavil.

No toty hluposti 

Švejkovi pristali, 

do veľo jazykiv 
už ša prekladali.

Perša švitova vojna 
dobri opisana, 

i armada vecej 
takych Švejkiv mala.

Za cisara pana 
i rodinu joho, 

vybral ša invalid 
do boja ťažkoho.

Nejednoho oficira 
vin na front vypravil, 
teploho mistečka 
v zazemi ho zbavil.

Českyj vojak dobryj 
grofka povidala, 
a to iši Švejka 
dobri nepoznala.

Milenkam oficeriv 
dobru masaž daval, 
oficerom kradeny 
psiky rad prodaval.

Nestriľajte, šak tu ľude!
radil ša z Rusami, 
ked z kanoniv kuľi 
midži nich padali.

Veľo pravdy Švejk 
v svojich rečach mal, 
Hašek joho ustami 
ich podati znal.

Chto by ša nešmijal 

jak cisara pana, 

na portreti mucha 

tvar vytetovala.

Skoro cilym švitom 
knižka obletila, 
rozumnymi hluposťami 
ľudi pobavila.

Keby každa armada 
takych Švejkiv mala, 
od šmichu by zbraňi 
do žyta metala.

52 Pohoda
Vitrik soj poduval 

serdečko ňa hrilo, 

sonce lem pro mene 

jak keby švitilo.
Priroda povidat:

smoť na krasu moju, 

vyšmar zo ša zlo!

maj čistu holovu.

Ked svedomja hryze 
neznaš vyjti z toho, 

posmoť ša na mene 
nit liku lipšoho.

Ja ťa upokoju 
zrobľu ti pohodu, 

posmoť ša na lisy 
posmoť ša na vodu.

Rozpalenym betonom 
po misti chodite, 
sem tam daka zeleň 

abo park zrobite.

Ale v mojich vodach 
pohodu najdete, 
že ša najde špina?

vy jej tam mečete!

Kupate ša v bazenoch 

pleseň dostavate, 

darmo, že častiše 

vodu vypuščate.

Keby ste ňa šetrili 

šytkym bym služyla, 

pro vaše lajdactvo 

panenstvo jem stratila.

Keby ste ňa ľude 

kus lipše šetrili, 

skladky šmiťa by ste 

po mi nerobili.

Kebym mohla takym 

kopnuti do zadku, 

žeby ša naučili 

cholem kus porjadku.

Neničte ňa, nedrancujte 

majte kus sumiňa, 

nad Vašom robotom 

plače i kamiňa.
53 Tanečna šou
Zos tanečnoj šou 
pomaly vylitujut, 
i koruny ku kincu 
už naňu chybujut.
Slabšy vylitili 
lem lipšy zostali, 
neznam čom dakotry 
na šou soj trufali.

Golonkovi pr tanci 
briško už vadilo, 
lipše ša na ledi 

Jožkovi darilo.

Milionar z Mnichova 
trufal soj na veľo, 
ale ša mu barz 
v tanci nedarilo.

Dovše vytrima Kramár 
ten tanec ovladal, 
ale na molodych 
už z dychom nevladal.
Paňi Vondračkovi 
koruny chybovali, 
v Čechach do takoj šou 
by jej nezobrali.

Banašová Bezdedovi 
svij holos nedala, 
molodoho zajačika 
laskom nezlamala.

Porota neuprosna 
dobri ich boduje, 
o viťazovi televiznyj 
divak rozhoduje.
54 Vianočna pohoda
Najkrajšy šveta roka 
chto by ich nemal rad, 
každyj dakyj darček 
pid stromikom mat.
Kaprik plavat vo vaňi 
jedlička vyzdobena, 
varova polivka 
už je pripravena.

Štedrovečerna večera 
každomu smakuje, 
po ňi soj darčeky 
každyj rozbaľuje.

Konari na stromoch 
šňihom obaleny, 
z oblakiv blikajut 
švičky rozžareny.

Jak keby čas zastal 
každyj ša raduje, 
narodžiňa Christa 
každyj oslavuje.

Štastlivy a vesely 
šveta soj želame, 
kolednikiv z vinšami 
do domu čekame.

Navštivujut ša rodiny 
šťasťa zdravľa želajut, 
i ked ša hnivali 
ruky soj podajut.

Ľude sobi viny 
navzajom odpuščajut, 
čom to lem raz v roku 
tak ša radi majut?

Keby zme ša tak 
cilyj rik chovali, 
žadny plany skutky 
by zme nepoznali.

Škoda, že lem šveta 
tak ľudi spajajut, 
potim plany skutky 
zajs dale konajut.
55 Mam rad tot kraj
Mam rad tot kraj 

de jem ša narodil, 

tu jem svoji ditinsky 

peršy kroky robil.
Perše slovo z ust 
vyšlo slovo mama, 

zaslužyla sobi 
ťažko nas chovala.

Hornyj Šariš – Makovica 
tot kraj nazyvali, 

a teper mu meno 
Piddukľanskyj dali.

Tu zme vyrastali 
do školy chodili, 

na uzkych zemličkach 
rodiče robili.

Tu zme zvyrastali 
peršy lasky mali, 

dakotry jak ptašky 
z ňoho odlitali.

Rovesnici po šviti 
ša poroschodili, 
ale na tot kraj 
nikda nezabyli.

Radi ša vertajut 
radi ša stričame, 
na ditinsky roky 
soj zaspominame.

I do druhych krajiv 
neraz jem ša dostal, 
ale virnyj jem 
lem svojomu zostal.

Za zlato bym neminil 
prekrasnu prirodu, 
ani po jaročkoch 
žblnkajuču vodu.

Šytko mi tu blizke 
šytky ša pozname, 
zato rodnyj kraj 
šytky radi mame.
56 Oskubana huska
Na jarmaku ša 
dvi ženy hadali, 
bo obidvi jednu 
husku kupovali.
Zos husok lem jedna 
obom ša pačila, 
šumna chocholata 
vykormena byla.

A tak ša na huski 
obi naderali, 
polovičku pirja 
zos ňoj vytorhali.

Keby ich policajti 
tam nerozohnali, 
žadny pirja huski 
by už nezostali.

A tak husku nekupili 
byla oskubana, 
ale predavačka 
nahradu žadala.

Kotra tiko pirja 
huski vytorhala, 
za každe pirečko 
korunu žadala.

Za otorhane pirja 
obi zaplatili, 
ani jedna husku 
sobi nekupili.
Na konec ša obi 
nad tym zašmijali, 
jak išli z jarmaku 
už ša cilovali.

Ponaučiňa z toho 
take by malo byti, 
tota rozumniša 
mala povoliti.

No ani jedna z nich 
rozumu nemala, 
lem huska chudera 
bez pirja zostala.
57 Odkvitnul teren
Milyj mi frajiru 
kadi že mi loziš?
jak teren odkvitnul 
ridše ku mi chodiš.

Každyj deň jes chodil 
radi zme ša mali, 
nejednu ničeňku 
zme dvoje nespali.

Nejednu ničeňku 
zme ša radi mali, 
može ľude midži nas 
nenavisť zašali.

Može jes soj našol 
už dajaku druhu?

ale ja mileňkyj 
na ťa nezabudu.

Nenašol jem druhu 
mam lem tebe rad, 
že ku tobi chodit 
povidal kamarat.
Nevir tomu milyj 
to bym nezrobila, 
nikda jem kamarata 
tvoho neľubila.

Mam rada lem tebe 
a i budu mala, 
oklamati tebe 
bym nedokazala.

Majme lem ša radi 
nič nam v tim nebranit, 
i ked tvij kamrat 
našu lasku hanit.
58 Kradena korova
Vyšetrujut v osadi 

policajti Roma, 

skapala zo stajňi 

gazdovi korova.
Povičte nam pravdu 

de ste byli v noči?

nespal jem cilu nič 

bolili ňa oči.

Na gumakoch iši 

povno hnoju mate, 

zname de ste byli 

čom ša nepriznate?!

Išol jem okolo 

korova ryčala, 

za porožňom drabinom 

chudera stojala.

Ja na dvori včera 
nasušyl kus šina, 
moloko už tyždeň 
ditina nepila.
Ľuto mi jej bylo 
smutňi tam stojala, 
u mene na dvori 
čerstve šino mala.

Keby ste vidili 
jak ji smakovalo, 
na dojiňa dva 
vidra mi trebalo.

Sama pide domu 
lem ňa netrestajte, 
lem Vas prošu gazdovi 
nič nepovidajte.
59 Nerobme rozdily
Každyj takoj narodnosti 
jak rodiči byli, 
čom by zme midži nimi 
rozdily robili?
Tota doba perešla 
ked ša podceňovali, 
nejednaky prava 
narodnosti mali.

Toty silny vladli 
svoji školy mali, 
na rodnom jazyku 
v nich vyučovali.

No šytko za nami 
švit už vyspelišyj, 
nerobme rozdely 
naj vladne mudrišyj.

Štatnyj jazyk musit byti
 v mišani narodnosti, 
zato už nerobme 
nijaky hluposti.

Davajme priležitosť 
každomu jednomu, 
no ne každyj mat 
na vysoku školu.

V každi narodnosti 
sut šykovny ľude, 
lem im dajm prestor 
potim dobri bude.

Bo jak ľude šytky 
zme ša narodili, 
neje dovod, žeby zme
rozdily robili.

Nerobme rozdily 
važme soj každoho, 
bo švit potrebuje 
každoho mudroho.

Narodnosť nerozhoduje 
ani farba tvari, 
čom  by zme ša šytky 
raz nepobratali.
60 Dva jak jedno
Lasko moja lasko 
ja tak rozdumuju, 
obidva serdečka 
do jednoho zliju.
Ked bude bolilo 
milyj dašto tebe, 
ta bude bolilo 
serce ai mene.

Jak spojeny nadoby 
už milyj budeme, 
bo serce na poly 
už nerozrižeme.
Spolu prekoname 
nejednu prekažku, 
nedame zničiti 
svoju virnu lasku.

Može osud bude 
ku nam spravodlivyj, 
bude nam pomahal 
i Boh dobrotivyj.

Obidva serdečka 
jednak budut biti, 
bude nas se plane 
može obchoditi.

Žyvot ne prechadzka 

po ružovim sadi, 

nastrahy žyvota 

nas čekajut šadi.

Može virnom laskom 

šytko prekoname, 

zdravy ša staroby 

može dočekame.
61 Keby šytky ľude
Keby šytky ľude 

slušňi ša chovali, 

pak neslušnych ľudi 

by zme už nemali.
Šadi sama slušnosť 
ku ľuďom dovera, 

to by tych neslušnych 
trafilo jak z gvera.

Ľude by soj ťažko 
na toto zvykali, 

žeby zlo dakomu 
vece nekonali.

Zlo, uražky, podvody 
ša zakorenili, 

jak by pak na šviti 
soj neslušny žyli?

Ľudska slušnosť by ich 
už zlikvidovala, 

na šviti by čista 
lem pravda zostala.

Ale potim malo 
barz by nas ostalo, 
keby toto neslušne 
pid zemľu propalo.
Tak nemože byti 
a nikda nebude, 
neslušnosť tu dale 
panovati bude.

Pokaľ ľudstvo žyje 
i neslušnosť bude, 
chybaľ, že na ľudi 
dajakyj mor pride.

Neslušnosť dakotrych 
tak zakoreňena, 
prilipena jak zla 
ku mužovi žena.

Planu ženu tyž 

ťažko odohnati, 

zato i neslušnosť 

bude panovati.
62 Prefikana liška
Veze ša gazda na voži 

štoskaj rozdumuje, 

zrazu pered vozom 

lišku spozoruje.

Vyšmaril do voza 

iši kus dychala, 

bude žena zoz ňoj 

teplyj kožuch mala.

Povyprihal koňi 

viz dal do bojiska, 

na voži zostala 

prefikana liška.

Kus soj poležala 

zrazu ša prebrala, 

na dvori kurjača 

hostina čekala.

Krasna liška ženo 

na draži ležala, 

iši byla tepla 

nedavno skonala.

Budeš mala kožuch 

pidu jej zlupiti, 

garbarovi dam 

skoru vyrobiti.

Pokaľ gazda obidoval 

liška hodovala, 

jednu kuru zožerla 

druhu soj zobrala.

Vyšol gazda na dvir 
smotrit što ša stalo, 

iši pirja z kurky 
po dvori litalo.

Ani kožuch i dvi kurky 
už žena nemala, 

prefikana liška 
z gazdom vybabrala.

Nehoden viriti 
už ani mertvomu, 

žyvu lišku mužu 
priviz jes mi domu.
63 Cap a bišiduje
Ve novinu pišu 

za pravdu mi date, 

ked do kince cilu 

pravdu prečitate.
Že i capi bišidujut 

tomu nevirite?
lem čitajte dale 

potim uvirite.

Čom by cap nebišidoval 

midži nami žyje, 

tak jak my rad ist 

i sobi vypije.

Dakoli soj vypje 

tot cap i palinky, 

no neľubit kozy 

ale ľubit divky.

Žyje tak jak my 

bavit ša raduje, 

jednu chorobu mat 

strašňi rad tancuje.

Zato profesionalnym 
tanečnikom ša stal, 
tanec od maleňka 
v svoji krvi mal.

Se keď ša zyjdeme 
soj pobišidujeme, 
ne jedno pivečko 
spolu vypijeme.

Barz rozumnyj cap 
veľo precestoval,
 v každim hlavnim misti 
dašto zatancoval.

Dobryj šofer z ňoho 
dobri šoferuje,
bo to mi kamarat 
lem Cap ša menuje.

I liška abo zajac 

tyž rad bišiduje, 

zato nichto nemože 

že ša tak menuje.
64 Smoľarska dovolenka
Rodina nabalena 

na dovolenku ša dala, 

pered avtom čorna 

mačka im stojala.

Ani dovho neišli 

hľadka tam stojala, 

žena do balonika 

sobi zafukala.

Na jednim motoresti 

isti zme zastali, 

ale što čort nechcel 

inventuru mali.

Po dalšych kilometroch 

zajs hľadka stojala, 

technicky stav avta 

nam kontroľovala.
Tak jak na potvoru 

stopky nešvitili, 

pjatsto korun slovenskych 

zme im zaplatili.

Prišli zme na misce 

tam byla zaplava, 

objidnana chata 

vo vodi stojala.

Nahradne ubitovaňa 

takoj nam zohnali, 

tak jak v koncentraku 

spolu zme byvali.

Chatu vyčistili 

zme ša sťahovali, 

na povali každu nič 

myšy koncert mali.
Taku dovolenku 

neprajeme nikomu, 

nevyspaty, znechuteny 

prišli zme do domu.

Až doma konečňi 

zme soj odpočili, 

dobri ša vyspali 

z chuťou ša naili.

Vece taku dovolenku 

nechceme užyti, 

doma po priroďi 

budeme choditi.

65 Feferonky
V kvetinaču sušida 

krjačok pestovala, 

na ňim taky šumny 

čerešenky mala.
Što to za odroda 

jem ša nežvidoval, 

što keby jem jednu 

tajňi okoštoval.

Zo sušidom bišiduju 

sidime pri stoli, 

toty čerešenky 

mi siďat v holovi.

Chtoskaj vonku zvonil 

ona odskočila, 

teper okoštuju 

prišla prava chviľa.

Vytorhnul jem jednu 
nebude poznala, 
jak mi čerešenka 
bude smakovala.

Sušida ša vernula 
strašňi ša strašyla, 
ked ňa splakanoho 
pri stoli vidila.

Prebačte sušidko 
žem ša nežvidoval, 
z kvetinača čerešňu 
jem soj okoštoval.

Tato ne čerešňi 
lem tak vypadajut, 
šťipľavy papričky 
až oči ťahajut.

A ja ša strašyla 
što ša z Vami stalo, 
toto male nič 
tak Vas rozplakalo?
66 Sonce pripikalo
Sonce pripikalo 

što lem ša mu stalo?
šytko žyve do cholodku 

ku voďi vtikalo.

Lem sobi pripikaj 

my ša osvižyme, 

v cholodku v vodi 

kus ša osvižyme.

No zrazu začali 

chmary ša zbihali, 

dašto strašne z nich 

dalo ša čekati.

Chmary počornili 
do sebe buchali, 
perune jak v boji 
na zemľu striľali.

Pri zražkach ledove 
kamiňa padalo, 
z cholodku i z vody 
šytko utikalo.

Burka stromy vyvertala 
voda už stupala,

Sodom – gomora 
zrazu tu nastala.

Dovho nevyčiňala 
zrazu perestala, 
ale prudka voda 
už tu silu mala.

Brala domy, ploty 
poľa zalivala, 
što prišlo do drahy 
to šytko zobrala.

Ani stary ľude 
što už roky majut, 
taku katastrofu 
soj nepamjatajut.

Veľo škody narobila 
i žyvoty brala, 
že každych sto rokiv 
tak tu vyčiňala.

67 Tancovala Katarina
Tancovala Katarina 

barz veľo skakala, 

na novych čižmičkoch 

zapjatok zlamala. 
Už jem chlopci moji 

už dotancovala, 

teper budu z vami 

bosa tancovala.

Nebudeš ty Katerinko 

bosa tancovala, 

kupime čižmičky 

budeš druhy mala.

Zaťal ti zapjatok 

lepom zalipime, 

a ked nevytrimat 

novy ti kupime.

Zapjatok vytrimal 

dale tancovala, 

ani druhy čižmy 

nepotrebovala.

Nemusite chlopci 
čižmy kupovati, 
zapjatok mi bude 
jak novyj trimati.

Keby nevytrimal 

potim ich kupujte, 

lem ňa šytky chlopci 

dobri vytancujte.

Budu tancovala 

z vami až do rana, 

ja tanec miluju 

ja tanec mam rada.

Nemusite sanovati 

už moji čižmičky, 

vytrimajut veľo 

i šytky karičky.

Iši sme molody 

radisť z tanca mame, 

pote do karičky 

sobi zašpivame.

Naj nas stary baby 

jak chcut ohvarjajut, 

oni nam zaviďat 

už nato nemajut.
68 Korotka nič
Žviduje ša frajir 

povič mi mileňka, 

čom deň pro nas dovhyj 

a nič koroteňka?
Od rana ša deň 

tak jak slimak vleče, 

nič pro nas korotka 

jak richlik uteče.

Nemaš milyj pravdu 

my čas nevnimame, 

že nič koroteňka 

lem sobi dumame.
Chto nemože spati 

nič dovha jak lano, 

nemože ša dočekati 

koli pride rano.

My soj cilu nič 

lasku vyznavame, 

pro nas je korotka 

bo ša ponahľame.

Keby ša dvi noči 

dovjedna spojili, 

obidvi by ša nam 

korotky vidili.

Pri dobri pohoďi 
čas richlo utikat, 
no vin pravidelňi 
jak serdečko tikat.
Čas nezastavime 
ani nezrichlime, 
čas je svojim panom 
my nič nezrobime.

Hodiny, dni, mišaci, roky 

z času odkrajujut, 

nikda nemeškajut 

ani nezrychľujut.
Čas je neuprosnyj 

roky utikajut, 

že korotky abo dovhy 

ľude lem dumajut.
69 Byla jem moloda
Byla jem moloda 

byla jem soj ista, 

malo jem divčila 

a už jem nevista.
Ani neznam jak 

šytko ša to stalo, 

druhy iši divčat 

ja divčila malo.

Mohla jem jak druhy 

iši soj divčiti, 

ale už ňa zovut 

mamo moj ďiti.

Laski nerozkažeš 

ja neodolala, 

zato jem moloda 

skoro ša vydala. 

Keby ne miloho 
toty čorny oči, 
pro nich jem nespala 
nikda kľuďňi v noči.

Toty čorny oči 
spati mi nedali, 
oboje molodeňky 
skoro zme ša žali.

Ale neľutuju 
mam dobroho muža, 
i ked lička moji 
nekvitnut jak ruža.

Už mi krasa z ličok 
kuščik opadala, 
ale molodeňka 
iši jem zostala.

Dobryj muž i diti 
nič mi nechybuje, 
potim za slobodom 
nichto nebanuje.
70 Solotka jak mid
Solotka jak mid 

moja frajiročka, 

rada ona žmurkat 

mat beťarsky očka.
Rada soj zažmurkat 

no ne na každoho, 

lem chto ša ji pačit 

zažmurka na toho.

A ja ša ji pačil 

na mene žmurkala, 

neznam či dopravdy 

abo ňa klamala.

Ale raz mi jasňi 

od serca povila, 

že ja ša ji paču 

bude ňa ľubila.

Kolina od radosti 
ša mi pidlomili, 
serce ani oči 
tomu nevirili.
Ale pravdu mala 
bo ňa nesklamala, 
od todi na druhych 
chlopciv nežmurkala.

A tak naša laska 
jak kvit rozkvitala, 
tot modrooka 
za muža ňa žala.

Tak jak za slobodna 
na ňa nežmurkala, 
bo už netrebalo 
už ňa na se mala.
71 Čerešenka
Čerešenka dobra 
chto ťa tak doraňal, 
chto na tobi krasny 
konarja polamal?
Tiko solodeňkych 
čerešen by bylo, 
bude ti čerešenko 
konarja chybilo.

Veru, že mi bude 
už jem oblamana, 
nebudu vam tiko 
už plodiv davala.

Sut nedobry ľude 
konarja lamali, 
zo zemli ša lipše 
čerešňi torhali.

Keby lem lamali 
oni i rizali, 
što jem vyterpila 
to oni neznali.

Mohli soj konarja 
šumňi prihynati, 
nemušili ich 
na silu lamati.

Što to sut za ľude 
jaky majut vlohy, 
ked ja každyj rik 
davam ľuďom plody.

Nečuduju ša ďiťom 
bo nerozmyšľajut, 
ale tym dospelym 
što už rozum majut.
72 Armada
Profesionalna armada 
už u nas funguje, 

kotri nichto inyj 
lem vlada rozkazuje.
Mame už vojakiv 
dobri vycvičenych, 

za každych podmenok 
na boj pripravenych.

Povinni do armady 
chlopci nerukujut, 

o svojim osudi teper 
sami rozhodujut.

Chto tam ša prihlasit 
znat do čoho ide, 
ked pre uniformu 
ta naj tam neide.

De ho pošle vlada 
tam na rozkaz ide, 
nejeden z nich domu 
už žyvyj nepride.

Že molody chlopci 
v boju umerajut?

našto sobi povolaňa 
take vyberajut?

Zo žyvotom svojim 
každyj hazarduje, 
každyj deň na šviti 
dakde ša bojuje.

Molodych vysoky 
platy tam lakajut, 
najčastiše v boju 
vojaci padajut.

Na vladu nadavame 
našto ich poslala, 
armada je na to 
žeby bojovala.

Keby ša molody 
do ňoj nehlasili, 
z koho by armadu 
potim urobili?

Zajs by prišol rozkaz 
jak pered tym bylo, 
do armady by ša 
povinni chodilo.
73 Čom ryba nima
Často ruzdumujeme 
čom je ryba nima, 
take jednoduche 
je tu vyšvitliňa.
Ponorte ša pid vode 
potim to zistite, 
ani slovka z ust 
tam nevypustite. 

Z vodom každa ryba 
slova soj splavuje, 

zato ani jedna 
tam nebišiduje.
Ked bude na suchu 
tyž zostane nima, 

keby byla dovše 
by ša zadusila.

Ked mate taku ženu 

neperestavat bišidovati, 

skuste jej pid vodom 

dovše potrimati.

Na sto percent tam 

žena onimije,

tak budete isty 

že nebišiduje.

Neskušajte z takom 

kotru milujete, 

neodporučam Vam 

vdovcom zostanete.

I politici dakotry 

by soj zaslužyli, 

žeby ľudi za nis 

vece nevodili.
74 Rozkvitnuta luka
Jak rozkvitnuta luka 

na ňi povno kviťa, 

chcete ho viditi?
prite do Svidnika.

Svidnik raz do roka 

tak krasňi rozkvitat, 

neobanuje chto 

do ňoho zavitat.

Do našoho mista Vas 

ščiro pozyvame, 

bo lem raz do roka 

tu festival mame.

Mistečko omoloďije 
šadi sama krasa, 
taka je prekrasna 

Makovica naša.

Rusini – Ukrajinci 
svoje šveto majut, 
folklorny subory 
tu ša poschodžat.

Na ľudovy, vyšyvky, kroji 
radisť pozerati, 
totu šytku krasu 
ťažko opisati.

Takyj krasny naš 

Piddukľanskyj kraj, 
otvor dobri oči 
na krasu pozeraj.

Špiv, tanec, humorne slovo 

šadi dookola, 

muzika pozyvat 
každoho dokola.

Na amfiteatri ľude 
radisť prežyvajut, 
i dobry zahraničny 
subory tu majut.

Žeby tota tradicija 
dovho nam trimala, 
žeby ľudova tvorba 
nikda nepropala.

Ľudova špivanka 
potišyt každoho, 
zahrije serdečko 
radisť dast do ňoho.
75 Korčmička naša
Korčmička naša mila 
druhyj domov naš, 
jak ty tam každoho 
priťahnuti znaš.
Veľo zbitočnych hodin 
v tobi perešidime, 
to nikda v roboti 
tiko nerobime.

Keby nam kačmarka 
prezčasy platila, 
ta by tu kolo nas 
nič nezarobila.

Prezčasy neplatit 
piňazi miňame, 
doma zo ženami 
pjany ša hadame.

Keby zme v roboti 
prezčasy robili, 
vece korun by zme 
šytky zarobili.

Spokojnosť v rodini 
by zme urobili, 
tak často do korčmy 
by zme nechodili.

Lipša plana korčma 
dobri tam siditi, 
jak dobra robota 
de treba robiti.

Zato korčma ťahat 
pijaka každoho, 
ale neťahat tam 
človeka mudroho.

Propity koruny tam 

rodiňi chybujut, 

no otim pijaci 

už nerozdumujut.
76 Diti radisť naša
Diti radisť naša 

diti radi mame, 

no nekaždyj rodičovskom 

laskom ich chovame.
Radosť ai starosť 

diti prinašajut, 

ne v každi rodiňi 

jednak ich chovajut.
Toto što bohati 

chudobny nemajut, 

v chudobnych rodinach 

ťažko ich chovajut.

Sut iši krajiny 

de holod poznajut, 

neradostne ditinstvo 

tam ditočky majut.

Vzdelaňa rodiče 

im žadne nedajut, 

ani robotu ani korun 

pro diti nemajut.

U nas ša o diti 

dobri postarame, 

potrebne vzdelaňa 

tu každomu dame.

Sut i taky rodiče 

na nich čas nemajut, 
z takych ľudi slušnych 
už nevychovajut.

Ked rozumny rodiče 
rozumny i diti, 
taky ša v žyvoti 
nemožut stratiti.

